
সপ্তম সর্গ







জলপথে।





মাস অন্তে এক দিন বলিল নবীন

দেবব্রতে সমাদরে ডাকিয়া নিকটে,

“একি যোগ বল কিম্বা ধর্ম্ম বল,ভাই!

যাহার কৃপায় স্বাস্থ্য পাই পুনরায়

দিন দিন পাই বল? অতুল আনন্দে

হ’তেছে হৃদয় পূর্ণ। গায়ত্রীর ধ্যান

করিতে করিতে, মনে হয় যেন ওই,

সুদূর নীলিমা কোলে,শান্তি পূর্ণ এক

মহাজ্যোতির্ম্ময় দেশে,রবিকরোজ্জ্বল,

স্বচ্ছ,নীল পারাবারে যেতেছি ভাসিয়া,

শুনিতে শুনিতে এক অপূর্ব্ব সঙ্গীত।

কত শত দেববালা অলক্ষ্যে থাকিয়া,

সমস্বরে পূর্ণ কণ্ঠে গাহিতেছে গান

প্লাবিত করিয়া দেশ সুরের তরঙ্গে,

বিহ্বল করিয়া দেহ,ইন্দ্রিয় বিকল,

জাগাইয়া কত শত সুখের স্বপন,

কত সুখ স্বর্গরাজ্য ধরিয়া সম্মুখে।

